
Ụmịedemede 
Nchọcha a lebara anya na mmetụta adịmire ngwa nkuzi nụrụlere n’ebe mmeta nkeọma 
ụmụakwụkwọ dị n’ọmụmụ agụmagụ ọdịnala Igbo n’ụlọakwụkwọ praịmarị dị na zoon mmụta 
Nsụka. Agụmagụ ọdịnala bụ agụmagụ a na-akọ n’ọnụ nke si n’aka nna nna fere n’aka ụmụ ha. E 
ji ya akwalite omenala n’ihi na e si na ya amụta omenala. Nsogbu ụfọdụ a na-ahụ n’ọmụmụ 
agụmagụ ọdịnala sitere na ngwa nkuzi e ji akụzi ya. Ngwa nkuzi nụrụlere kacha mma iji mee nke 
a. Ngwa nkuzi nụrụlere sitere n’okwu abụọ bụ nụrụ (ịnụ na ntị) na lere (ile n’anya) e jikọtara ọnụ 
ka ọ bụrụ otu mkpụrụokwu. Ọ bụ ya kwesiri iji wee na-akụziri ụmụakwụkwọ praịmarị agụmagụ 
ọdịnala Igbo. Ọ bụ ọnọdụ a kpaliri nchọcha a iji chọpụta ka ngwa nkuzi nụrụlere si dị ire n’ebe 
mmeta nkeọma ụmụakwụkwọ praịmarị dị n’ọmụmụ agụmagụ ọdịnala Igbo. Otu ajụjụ nchọcha – 
Kedu akara miin mmeta nkeọma ụmụakwụkwọ ndị e ji ngwa nkuzi nụrụlere kuziere agụmagụ 
ọdịnala Igbo na ndị e jighị? nakwa otu ụma okwu - E nweghị ezigbo ndịmiche dị na miin mmeta 
nkeọma ụmụakwụkwọ ndị e ji ngwa nkuzi nụrụlere kuziere agụmagụ ọdịnala Igbo na ndị e jighị - 
ka e wepụtara maka nke a. Ụdị nchọcha a bụ nke nchọpụta. Ngwa nchọcha e ji mee nchọcha a bụ 
njụmaza – bụ Nnwale Mmetadebe Agụmagụ Ọdịnala Igbo (NMAỌI). Ndị ọkachamara nọ na 
ngalaba Edukeshọn na Lingwistiks (Sayensị Asụsụ) na Asụsụ Ala Naịjirịa na Mahadum Naịjirịa, 
Nsụka tulere ya. Data e nwetara bụ nke e ji miin na ndịpụ n’izugbe wee nyocha ma tulekwa.  
Nchọpụta gosiri na ụmụakwụkwọ e ji ngwa nkuzi nụrụlere kuziere agụmagụ ọdịnaala Igbo ka 
emeta nkeọma n’ agụmagụ ọdịnala Igbo karịa ndị e jighị. A tụnyere ọtụtụ aro nke gụnyere ka a na-
eji ngwa nkuzi nụrụlere akụziere ndị nkuzi a na-azụ na kọleji kedukeshọn na mahadum ka ha wee 
mụta ma jiri mmụta ha nwetara kuziere ụmụakwụkwọ nọ n’ụlọakwụkwọ praịmarị ka ha nwee ike 
imeta nkeọma n’agụmagụ ọdịnala Igbo. Atụnyekwara aro ka a na-eziga ndị nkuzi ọzụzụ mmụgharị 
arụmarụ kwa mgbe kwa mgbe ebe a ga-azụ ha ezigbo ọzụzụ maka iji ngwa nkuzi nụrụlere akụzi 
agụmagụ ọdịnala Igbo n’ụlọakwụkwọ praịmarị tinyekwazi ka ndị ngalaba na-ahụ maka iwe ndị 
nkuzi n’ọrụ bụ Enugu State Universal Basic Education Board (ESUBEB) na-enye asụsụ Igbo 
nkwado site n’ịhụ na sọọsọ ndị nkuzi azụrụ nkeọma n’asụsụ Igbo bụ ndị ga na-akụzi asụsụ Igbo 
nke ga-eme ka ụmụakwụkwọ na-emeta nkeọma n’agụmagụ ọdịnala Igbo n’ụlọakwụkwọ praịmarị 

dị na zoon mmụta Nsụka. 
 
Ọkpụrụkpụ Okwu: Agụmagụ Ọdịnala, Nkeọma, Nụrụlere, Ngwa Nkuzi 
 
Mkpọlite  
 Agụmagụ bụ ihe a na-akụzi n’ụlọakwụkwọ praịmarị, sekọndịrị, kọleji kedukeshọn na 
Mahadum. Agụmagụ bụ ihe mmadụ ji uche ya chepụta, hazie ya n’ụdị asụsụ nka ma depụta ya 
n’akwụkwọ ka mmadụ na-agụ dịka asụsụ Igbo, asụsụ Bekee, asụsụ Awụsa, asụsụ Yoruba, Sayensi, 
Mathematics na ihe ọmụmụ ndị ọzọ. Agụmagụ na-agbakwasị ụkwụ ka mmadụ si ebi ndụ, 
nsirihụụwa obodo na agbụrụ. Agụmagụ malitere mgbe ndị Igbo malitere ebimndụ, akparamagwa 
nke e ji asụsụ pụrụ iche edepụta.  
 Agụmagụ ọdịnala bụ agụmagụ edeghị ede. A na-akọ ya n’ọnụ maọbụ gụọ ya n’ọnụ. O 
nweghị onye ga-asị na ọ bụ nke ya. O nweghị onye ga-asị n’afọ ọ malitere bụ ihe a maka na-edeghi 
ya ede n’akwụkwọ. Mmebere ya na-abụkarị n’ọnụ nke ọtụtụ n’ime ha sitere n’aka ndị nna ochie. 
Ha bụ akụkọ ifo, akụkọ ndị ichie, akụkọ okike (mbido) atụmatụ okwu dịka ilu, okwu ntụhị, 
ụkabụilu, agwụgwa na ndị ọzọ. A naghị edetu agụmagụ ọdịnala edetu mere na ọkọọ nwụọ, na-
akụkọ ya a nwụọ. Ihe e ji mara agụmagụ ọdịnala bụ na a na-emekarị ya n’ama egwuregwu n’oge 
ọnwa na-apụta n’abalị. Abịa n’ụlọakwụkwọ, a na-agbakọta ọnụ n’okpuru ụkwụ osisi ebe onye 
nkuzi na ụmụakwụkwọ ga-anọ mgbe ha nwere obere ezumike. Ihe niile a na-eme n’agụmagụ 
ọdịnala Igbo na-apụta ihe, a na-ahụ ya anya, nụ ya na ntị dịka onye ọkọọ, olu ya, ọchị ya, mkpu ọ 
na-eti maọbụ mmegharị ahụ dị iche iche ji mee ka akụkọ ya tọọ ụtọ. Agụmagụ ọdịnala na-
agbadokarị ụkwụ n’ihe ọdịnala nke na-akụziri ụmụaka ihe dịka ezi omume, irube isi, nsọpụrụ, ime 
iheọma, ige ntị na ndụmọdụ ndị okenye, ịga ozi, ekele na ihe ndị ọzọ.  
 Ọtụtụ ndị ọkammụta akọwala agụmagụ n’ụzọ dị iche iche ha si ghọta ya. Nwadike n’ime 
Ewelum (2019) kọwapụtara na agụmagụ dị mkpa n’ihe na ọ bụ site na ya ka mmadụ si nwee nghọta 
pụrụ iche maka ọrụ nka na ka mmadụ si ebi ndụ. Ọ kọwara na agụmagụ kere onwe ya ụzọ abụọ, 
ha bụ agụmagụ nka na agụmagụ mmụta. Agụmagụ nka bụ agụmagụ si n’echiche mmadụ pụta nke 
na-egosipụta echiche dị ya n’obi. Agụmagụ mmụta bụ agụmagụ e si na ya amụta ihe dị iche iche 
gbasara ụwa. Agụmagụ nwere ngalaba abụọ nke gụnyere agụmagụ ọnụ (ọdịnala) na agụmagụ ugbu 
a (ederede). Agụmagụ ọdịnala bụ agụmagụ a na-akọ n’ọnụ nke si n’aka nna nna fere n’aka ụmụ 
ha. Ha bụ akụkọ okike, akụkọ ndị ichie, akụkọ nkọmịrịkọ, akụkọnegwu, abụ, ejije, iduuazi na ndị 
ọzọ. Agụmagụ ugbu a (ederede) bụ agụmagụ e si na agụmagụ ọdịnala wee hazie, dee ya 
n’akwụkwọ n’ụdị ederede ka ndị mmadụ na-agụ. Njọkụ (2003) kọwapụtara na agụmagụ bụ 
ederede ọbụla nwere nnukwu ugwu nke ihe edere na ya na ezipụta ebimndụ nke obodo. Ọ bụ site 
n’ihe ederede n’akwụkwọ maọbụ ihe a gụtara ka mmadụ si amata ka obodo si ebi ndụ na ihe na-
aga na gburugburu ya. Ihe Edozie (2005) kwuru dabara na Njọkụ (2003) nke gosipụtara na 
agụmagụ dịka ọrụ nka e ji egosipụta ka obodo si ebi ndụ.  
 Agụmagụ ọdịnala bara ọtụtụ uru na ndụ mmadụ tụmadị n’ebe ụmụakwụkwọ praịmarị nọ. 
Agụmagụ ọdịnala bụ ihe e ji akwalite omenala n’ihi na mgbe ọbụla a na-ezipụta ya n’ụdị akọrọ 
n’ọnụ dịka akụkọ ifo, akụkọ okike, akụkọ ndị ichie na ụmụaka na-esi na ya amụta omenala ha. Ha 
na-esikwazị na ya amụta ihe obodo na-asọ nsọ, usoro e si eme omenala ụfọdụ dịka ichi ọzọ, ịlụ 
nwaanyị, ime emume mmọnwụ dịka odo na ihe ndị ọzọ. Ndị Igbo ji agụmagụ ọdịnala anọrị oge 
n’oge gboo mgbe redio, tiivii na sịnịma apụtabeghi. Agụmagụ ọdịnala na-abawanye ọgụgụ isi 
mmadụ, mee ka ụmụaka chiemie echiche n’ihe ọkọọ na akọ. Ọ na-akwalitekwa omenala ma na-
anabata usoro ebimndu dị iche iche.  
 Maka uru dị n’agụmagụ ọdịnala Igbo, ọ dị mkpa ka ndị nkuzi na-akụziri ụmụakwụkwọ 
praịmarị agụmagụ ọdịnala maka nkwalite omenala na etu ndị Igbo si ebi ndụ, ime ka mba dị iche 
iche hụta usoro obibi ndụ ndị Igbo site n’ihe ha gụtara n’agụmagụ. Ọ na-emekwa ka ụmụaka mata 

ihe ndị obodo na-asọ na nke ha anaghị asọ. Agụmagụ ọdịnala bara uru n’ebe ụmụakwụkwọ nọ, 
nke ga-enye aka ịmata myiri dị n’omenala mba na mba. Myiri dị n’omenala nke mere na nwaanyị 
nwere ike gaa mba ọzọ lụọ di ma biri n’udo ebe ahụ. Dasylva (2001) kọwara na agụmagụ ọdịnala 
bụ mkpokọba nkọwa mmemme dịka etu o si gbasata mmekọrịta dị n’omenala, nke ga-aba uru na 
nkwenye ndị obodo.  

N’agbanyeghị n’enwere uru dị n’ikuzi agụmagụ, e nwekwara nsogbu dị n’ọmụmụ 
agụmagụ. Nsogbu a bụ na ndị nkuzi ụfọdụ na-akụzi n’ụlọakwụkwọ praịmarị enweghị akara nzere 
n’asụsụ Igbo nke ha na-ama ikuzi agụmagụ ọdịnala Igbo. Nke a na-eme na ụmụakwụkwọ praịmarị 
anaghị e meta nkeọma n’agụmagụ ọdịnala Igbo. Ndị nne na nna anaghị a zụtara ụmụaka ha 
akwụkwọ ọgụgụ Igbo, nke a na-eme ka onye nkuzi na-agụpụta ihe e dere n’akwụkwọ, 
ụmụakwụkwọ a na-anụ naanị ọnụnụ. Nke a na-eme ka ha ghara ị dị na-arụtanwu mkpụrụedemede 
aka, o mee na ụmụaka e nweghi ike imeta nkeọma n’agụmagụ ọdịnala Igbo. Ụfọdụ ndị nne na nna 
ugbu a, amaghị omenala na ọdịnala ndị Igbo. Ha amaghị akụkọ ifo ha ga-akụziri ụmụaka ha ndị 
na-egosi ezi omume, ikele ekele, inye nsọpụrụ, ịga ozi na ihe ndị ọzọ. N’ihi na mmadụ enweghi 
ike inye ihe o nweghi mere na ụmụaka ugbu a, anaghị e meta nkeọma n’agụmagụ ọ kachasị 
n’ụlọakwụkwọ praịmarị. Nke a bụ maka na ndị nne na nna ha anaghị akụziri ha ihe ndị a n’ụlọ. 
 Mmeta nkeọma bụ mgbe nwata mere ihe dị mma n’anya mmadụ. Mgbe nwata lere ule 
n’ụlọakwụkwọ maọbụ n’ụlọ e too ya, o gosiri na o mere nkeọma. Mmeta nkeọma nwata na-egosi 
maakị o nwere na nnwale maọbụ n’ule o lere. Mmeta nkeọma nwata n’agụmakwụkwọ na-egosi ka 
nwata ga-esi mee nkeọma n’ọdịnihu. N’ụlọakwụkwọ praịmarị, mmeta nkeọma ụmụakwụkwọ 
n’agụmagụ ọdịnala Igbo ga-egosi onye nkuzi otu ọ ga-esi jiri ngwa nkuzi dị iche iche kuzie ha 
tụmadị ngwa nkuzi nụrụlere. E nwere ngwa nkuzi a kpọrọ nụrụlere. Nụrụlere sitere n’okwu abụọ 
bụ nụrụ (ịnụ na ntị) na lere (ile n’anya) e jikọtara ọnụ ka ọ bụrụ otu mkpụrụokwu. Ha gụnyere: 
laabụ asụsụ, ekwentị, redio, rekọda, tiivii, vidio, kọmpụta na ndị ọzọ. Nwata nwere ike ịkọwanwu 
onwe ya ebe ọbụla maọbụ zanwue ajụjụ na klaasị, a na-asị na o metara nkeọma. Ya bụ na mmeta 
nkeọma nwata gbadoro ụkwụ na mmamasụsụ agụmagụ ọdịnala Igbo maọbụ nzuoke ya. N’ịga 
n’ihu, Harackiewicz, Barron na Elliot (1998) kọwapụtara na mmeta nkeọma n’ihe gbasara ọmụmụ 
dị mkpa, ha sị na ọ na-eme ka amata nzuoke nwata n’ihe gbasara ọmụmụ. Mmeta nkeọma bụ 
mmamasụsụ nwata nwere, ndị mmadụ nabatara nke na-egosi na nwata mere nkeọma n’ọmụmụ. 
Mmeta nkeọma na-ebute asọmipi n’etiti ụmụakwụkwọ nke na-eme ka ha nwee nzere ịba na 
nnukwu ụlọakwukwọ. 

Mmeta nkeọma na agaminihu na agakọ ọnụ nke na-egosi na nwata mere nkeọma site n’ịgba 
mbọ. E ji nnwale amata ka nwata si meta nkeọma. Enyi (2004) kọwapụtara na mmeta nkeọma 
dabere na-agamnihu nwata n’ihe gbasara ọmụmụ akwụkwọ maọbụ ihe ọ na-eme dị mma. Omeje 
(2008) kwuru na mmeta nkeọma bụ usoro nkwadobe ịmata ka ọmụmụ si aga. Ọ na-eme ka nwata 
dị uchu n’ihe ọ na-eme ma dị nkwadobe ịnabata ihe ga-apụta na ya. Nke a pụtara na tupu onye 
nkuzi eme ka ụmụakwụkwọ nwee mmasị ma mmeta nkeọma n’agụmagụ ọdịnala Igbo na ọ ga-adị 
nkwadebe iji ngwa nkuzi nụrụlere kuziere ha agụmagụ ọdịnala Igbo.  

N’ịga n’ihu Omeje (2010) hụrụ mmeta nkeọma dịka ihe dị mkpa n’ebe ọmụmụ siri ike dị 
nke ga-eme ka nwata gbaa mbọ ka ya meta nkeọma. Ọ sị na mgbe nwata gbara mbọ meta nkeọma 
n’ihe siri ike na-eme ka nwata nwee ike ịmụta ihe n’onwe ya. Nke a na-egosi na nwata dị uchu 
ịmụ agụmagụ ọdịnala Igbo nwere ike ime nkeọma site n’ịnọdebe ndị okenye nso na ige ntị n’akụkọ 
na egwuregwu a na-eme na redio maọbụ tiivii. Ezenwafor (2007) kọwara na mmeta nkeọma bụ 
ihe na-egosi agamnihu ọkachasị n’ebe aka ọrụ dị, bụ ịnwale nwata ị mata ka o si metadebe nkeọma 
n’ihe gbasara ọmụmụ.  
 Ụmụakwụkwọ, nne na nna na ndị obodo ga-agba mbọ n’ịhụ n’ụmụakwụkwọ na-emeta 
nkeọma n’agụmakwụkwọ tụmadị n’ebe agụmagụ ọdịnala Igbo dị site n’ịkọrọ ụmụaka ha akụkọ 
ifo, akụkọ okike, akụkọ agbụrụ, agwụgwa, akụkọ ndị ichie, akụkọnegwu, ilu, ukwe, abụ nke ga-

eme ka ụmụakwụkwọ bụrụ akwaa akwụrụ n’agụmagụ ọdịnala Igbo. N’ịgbaso ihe Nworgu na 
Okereke (2011) kọwara, mmeta nkeọma na-arụtụ aka etu nwata si mara ihe akụziri ya. A bịa na 
nkuzi na ọmụmụ, mmeta nkeọma n’ule na ebutara ụmụakwụkwọ ihu ọchị maọbụ ibe akwa. Mmeta 
nkeọma nwata n’ọmụmụ bụ onye nkuzi iji ezigbo ngwa nkuzi nụrụlere kuziere ya ihe nke ga-eme 
ka ọ na-anụ na ntị na ahụkwa n’anya maka nkwalite agụmagụ ọdịnala Igbo n’ụlọakwụkwọ 
praịmarị.  
 Ngwa nkuzi nụrụlere na-enye nghọta tọrọ atọ na nkuzi na ọmụmụ karia sọ ngwa nkuzi 
nụrụ. Ngwa nkuzi nụrụlere na akpalite mmụọ ụmụakwụkwọ na-akwalitekwazi nkuzi na ọmụmụ 
karịa usoro nkuzi ọdịnala (Kọnvenshọn). Nke a dabara n’ihe Okeke (1995) kwuru na 
ụmụakwụkwọ ndị e ji ngwa nkuzi nụrụlere kuziere ihe na-eme nke ọma karịa ndị e ji usoro nkuzi 
ọdịnala naanị kuziere ihe. Na mgbaso Dike (1993) kọwapụtara na ngwa nkuzi nụrụlere bụ akara 
ngwa ahụ nke na-abụghị sọsọ n’ọgụgụ ihe ka aghọta kama ọ na-eme ka ụmụakwụkwọ nwee nka 
ọnụnụ nke bụ nụrụ nwekwa nka ọhụhụ bụ lere nke gbakọtara ọnụ na akọnuuche. Nke a gbasoro 
Anzaku (2011) kọwara na ngwa nkuzi nụrụlere bụ ngwa ọrụ nke e ji akọwa ọmụmụ ka e wee ghọta 
na ọ bụghị sọọsọ naanị n’ikwu okwu. Akwụkwọ ọgụgụ esoghi na ngwa nụrụlere kama ọ bụ eserese 
dị n’ime ya. Ngwa nkuzi nụrụlere bụ ngwa nkuzi ahụ e ji akụzi na klaasị nke na-enyere ọmụmụ 
aka iji mee ka ọ dị mfe ma dịkwa ụtọ. Chaatị, maapụ, fiim, tiivii, prọjektọ, redio, bụ ngwa nkuzi 
na-enyere ọmụmụ aka mee ka ụmụakwụkwọ gee ntị, ghọta ma meta nkeọma n’ọmụmụ agụmagụ 
ọdịnala Igbo.  
 Ngwa nkuzi nụrụlere bara ọtụtụ uru n’ebe ndị nkuzi na ụmụakwụkwọ nọ. N’aka onye 
nkuzi, ọ na-eme ka onye nkuzi belata oke ekwurekwu. Ọzọkwa, ọ na-eme ka nkuzi dị mfe ma kwe 
nghọta. Ọ bụghị onye nkuzi naanị ya na-eme ihe ọmụmụ kama ụmụakwụkwọ sokwa. N’ebe 
ụmụakwụkwọ nọ, ọ na-eme ka ha nwee nka ige ntị, mee ka ha nwe ike ichiemi echiche, nka ọsụsụ, 
meekwa ka ha nwee ike ịkọwapụta ihe ha hụrụ ma nwekwazi ike ikuziri ụmụakwụkwọ ibe ha ihe 
n’ụlọ. N’ikuzi asụsụ, ngwa nkuzi nụrụlere na-egosi ọkaibe nye ngwa nkuzi ndị ọzọ. Mgbodile 
(1999) hụkwara na ọ na-enye ezigbo mpụtara. Ọ na-eme ka ọ ghara ịbụ naanị usoro onye nkuzi 
ikwu, kama ọ bụrụ usoro ụmụakwụkwọ ikwukwa. Onye nkuzi abụghị onye ga na-agbanwo ihe na 
nụrụlere. Ụmụakwụkwọ na-amụta ihe mgbe ha na mmadụ ibe ha na-emekọta, iche echiche gbasara 
ihe na-eme maọbụ ihe ọ na-ahụ anya na gburugburu ya. Nụrụlere a ka a kpachapụtara anya jiri 
mee ngwa nkuzi nke mere ka ọmụmụ dị mfe, nye obi ụtọ, ma mee ka ụmụakwụkwọ meta nkeọma 
n’ọmụmụ tụmadị n’agụmagụ ọdịnala Igbo.  

Ihe e dere na nụrụlere anaghị ehichapụ ọsọọsọ ka nke eserese. Ya bụ, e jiri nụrụlere kuziere 
ụmụakwụkwọ ihe, ọ na-adịgide mgbe onye chọrọ ọ gaa kpọpe ya. Nụrụlere na-eme ka 
ụmụakwụkwọ meta nkeọma na nka ige ntị, nka ọsụsụ, nka ọgụgụ na nka odide. Na nchịkọta uru 
nụrụlere bara, ọ na-eme ka mmụta dịgịde, ọ na-akpalite mmụọ na mmeta nkeọma ụmụakwụkwọ 
n’ọmụmụ, ọ na-emekwa ka mbunuche e ji akụzi ihe bụrụ ihe emejupụtara, nke ga-adị ire n’inwe 
mgbanwo n’ọmụmụ agụmagụ ọdịnala Igbo. Ọ na-eme ka ụmụaka n’eche echiche nkeọma, ma 
mụta ọkpụrụkpụ ihe onye nkuzi ji maka ya akụzi.  
 Maka uru ngwa nkuzi nụrụlere bara ka ndị nchọcha ji wee lebaa anya n’adịmire ngwa nkuzi 
nụrụlere n’ebe mmeta nkeọma dị na nkuzi agụmagụ ọdịnala Igbo n’ụlọakwụkwọ praịmarị dị na 
zoon mmụta Nsụka.  
Mbunuche Nchọcha 
 Mbunuche nchọcha a bụ ileba anya na mmetụta ngwa nkuzi nụrụlere n’ebe mmeta nkeọma 
dị na nkuzi agụmagụ ọdịnala Igbo n’ụlọakwụkwọ Praịmarị dị na zoon mmụta Nsụka. Nchọcha a 
lebara anya kpọm kwem na:  

1. Ịchọpụta akara miin mmeta nkeọma ụmụakwụkwọ ndị e ji ngwa nkuzi nụrụlere kuziere 
agụmagụ ọdịnala Igbo na ndị e jighị.  

Ajụjụ Nchọcha 
Ajụjụ nchọcha e wepụtara maka nchọcha a bụ: 
1. Kedu akara miin mmeta nkeọma ụmụakwụkwọ ndị e ji ngwa nkuzi nụrụlere kuziere 

agụmagụ ọdịnala Igbo na ndị e jighị? 
 

Ụma Okwu  
1. E nweghị ezigbo ndịmiche dị na miin mmeta nkeọma ụmụakwụkwọ ndị e ji ngwa nkuzi 

nụrụlere kuziere agụmagụ ọdịnala Igbo na ndị e jighị.  

Usoro Nchọcha  
 Ụdị nchọcha e ji mee nchọcha a bụ nke nchọpụta nke atụmatụ nchọcha klaasị nọọrọ onwe 
ya. Ụdị nchọcha a dị ka Fraenkel na Wallen (2003), kọwapụtara na nchọcha nke nchọpụta bụ nke 
ga-enye aka ka onye nchọcha nwe ike ịhazi maọbụ gbakwụnye nnwale mgbamonwe. Usoro a 
kwesịrị nchọcha a n’ihi na a ga-eleba anya na mmetụta ngwa nkuzi nụrụlere n’ebe mmeta nkeọma 
ụmụakwụkwọ dị na nkuzi agụmagụ ọdịnala Igbo n’ụlọakwụkwọ praịmarị na zoon mmụta Nsụka. 
Ndị e ji mee nchọcha bụ ụmụakwụkwọ praịmarị nọ n’ogo ise na zoon mmụta Nsụka bụ nke ndị 
gọọmenti nwe. Ụmụakwụkwọ ndị a dị puku ise narị abụọ na asaa (5,207) n’ọnụọgụ. Onye nchọcha 
seere ụmụakwụkwọ ọnụọgụ ha dị narị abụọ na iri abụọ (220) ogo ise n’ime klaasị nọrọ onwe ha. 
Ndị nchọcha ji nsere mbinobi wee họrọ ụlọakwụkwọ anọ maka na ha dabara na ebumnobi nchọcha 
ha. Ụlọakwụkwọ praịmarị nwere naanị ndị ogo ise, ụlọakwụkwọ nọkọdoro ọnụ iji mee ka nlekọta 
nchọpụta dị mfe. E ji ụlọakwụkwọ abụọ mee nchọpụta ma jiri abụọ ọzọ mee ntụnyere. 
 Ngwa nchọcha e ji mee nchọcha bụ Nnwale Mmetadebe Agụmagụ Ọdịnala Igbo 
(NMAỌI). Ngwa nchọcha a bụ nke a nwalere iji chọpụta ma ọ dabara na nchọcha a. O nwere 
ntụkwasiobi nke gbasoro usoro ntụcha data Kuder-Richardson (K – R20). Ndị nchọcha nwetara 
onye nnyemaka nchọcha na-akụzi ogo ise. Ndị nchọcha kọwara onye nnyemaka ahụ uru ọ bara na 
mmetụta ngwa nkuzi nụrụlere n’ebe mmeta nkeọma ụmụakwụkwọ dị na nkuzi agụmagụ ọdịnala 
Igbo n’ụlọakwụkwọ Praịmarị.  
Nchọpụta  
Ajụjụ Nchọcha 1: Kedu akara miin mmeta nkeọma ụmụakwụkwọ ndị e ji ngwa nkuzi nụrụlere 
kuziere agụmagụ ọdịnala Igbo na ndị e jighị? 
Tebulu 1: Miin na Ndịpụ N’izugbe Akara Mmeta Nkeọma Ụmụakwụkwọ ndị otu Nchọpụta 
 na ndị otu Ntunyere N’agụmagụ Ọdịnala Igbo.  
 

Usoro   Nnwale nganihu Nnwale nganazụ     
 Ọnụọg

ụ 
Miin Ndịpụ 

n’izugbe 
Miin Ndịpụ 

n’izug
be 

Akara 
uru 
Miin 

Ndị otu nchọpụta  132 60.87 18.06 85.45 18.88    24.58 

Ndị otu ntụnyere  88 59.72 17.28 69.94 19.90 
 

Tebulu a na-egosi na ụmụakwụkwọ e ji ngwa nkuzi nụrụlere kuziere agụmagụ ọdịnala Igbo 
nwere akara nnwale nganihu miin mmeta nkeọma 60.87 na ndịpụ n’izugbe 18.06. Ha nwekwara 
akara nnwale nke ọzọ ụmụakwụkwọ e jighị ngwa nkuzi nụrụlere kuziere agụmagụ ọdịnala Igbo 
nke e nyere nnwale nganihu nwetara akara miin mmeta nkeọma 59.72 na ndịpụ n’izugbe 17.28 na 

nnwale nganazụ akara miin mmeta nkeọma 69.94 na ndịpụ n’izugbe 19.90. Akara uru 24.58 bụ 
maka ndị otu nchọpụta na 10.22 maka ndị otu ntụnyere. Nke a gosiri na miin mmeta nkeọma 
ụmụakwụkwọ e ji nụrụlere kuziere agụmagụ ọdịnala Igbo metara nkeọma karịa ndị e jighị ngwa 
nkuzi nụrụlere.  

 

 

 

Tebulu 2: Ntụcha Mmekọrịta N’usoro Ụmụakwụkwọ na Mmeta Nkeọma N’agụmagụ 
 Ọdịnala Igbo  

Nzipụta  Ụdị III 
mgbakọ 
ndịna 
mkpị 

Df ogo 
nwere 
onwe  

Miin 
Ndịna 
Mkpị 

F Sig Myinaba 
Eta Ndịna 
Mkpị  

Ndezi 
agba ọhụụ 

19175.932a 4 4793.983 219.728 .000 .204 

Mgbachi 111124.503 1 111124.503 .226 .600 .598 
Nnwale 
nganihu  

96.006 1 96.066 32.794 .000 .001 

Ndejọ 74725.318 215 347.560    
Mgbakọ 147526.000 220     
Ndezi 
Mgbakọta 

93901.250 2019     

a. R Mgbakọ ndịna mkpị = .204 (Mbugarị R ndịna mkpị .189) 

Nchọcha a gosiri na mgbakọta F nke bụ (32.794) maka usoro adịmire na mmeta nkeọma 
ụmụakwụkwọ n’agụmagụ ọdịnala Igbo nwere nnọdebe akara 0.000. Ebe ọ bụ na akara nọdebe a 
bụ 0.000 pekarịrị akara ntụ 0.05, a nabataghị ụma okwu. Nke a gosiri n’enweghị ezigbo ndịmiche 
na miin mmeta nkeọma ụmụakwụkwọ ndị e ji nchọpụta kuziere agụmagụ ọdịnala Igbo na ndị e ji 
ntunyere kuziere agụmagụ ọdịnala Igbo. Ụmụakwụkwọ e ji nchọpụta kuziere agụmagụ ọdịnala 
Igbo ka rita erere karịa ndị ụmụakwụkwọ e ji ntụnyere kuziere.  

Nkata  
 Nchọpụta nchọcha a gosiri na o kwesịrị ka e jiri ngwa nkuzi nụrụlere kuzibere 
ụmụakwụkwọ praịmarị agụmagụ ọdịnala Igbo nke ga-eme ka mmamasụsụ ha na-aga n’ihu ma 
meta nkeọma n’omenala Igbo dị ka Schnizer (2005) kọwapụtara na mmeta nkeọma nwata nwere 
na nnwale bụ nnwale e wepụtara iji nwale nwata site na mmamasụsụ nwata nwere n’ọmụmụ. 
Nchọcha Achebe (2005) kwadoro ihe a chọpụtara na nchọcha a n’ihi na o gosiri n’ịgbaso usoro 
nụrụlere wee kuziere ụmụakwụkwọ agụmagụ ọdịnala Igbo na-eme ka ụmụakwụkwọ meta nkeọma 
karịa iji usoro ọdịnala kuzie. N’ịga n’ihu ụmụakwụkwọ e ji ngwa nkuzi nụrụlere kuziere agụmagụ 
ọdịnala Igbo mere nkeọma karịa ụmụakwụkwọ e jighị ngwa nkuzi nụrụlere kuziere agụmagụ 
ọdịnala. Encarta (2005) kọwara na mmeta nkeọma nwata maọbụ agamnihu ga-esite na nnwale e 
nyere ya n’ihe ọ na-eme, ya na akara makị o nwetara ga-egosi mmeta nkeọma ya. Nke a gosiri na 
o kwesiri ka e jiri ngwa nkuzi nụrụlere kuzibe agụmagụ ọdịnala Igbo n’ụlọakwụkwọ praịmarị ka 
ụmụakwụkwọ wee meta nkeọma n’agụmagụ ọdịnala Igbo. Ngwa nkuzi nụrụlere na-eme ka nkuzi 
na ọmụmụ dị ire ma kwalitekwa ọmụmụ na mmụta n’ime ụmụakwụkwọ. Nchọcha metụtara e jighị 

ezigbo ngwa nkuzi kuzie agụmagụ ọdịnala Igbo mere na ụmụakwụkwọ praịmarị anaghị emeta 
nkeọma n’agụmagụ ọdịnala Igbo. Ya bụ, ọ dị mkpa iji ngwa nkuzi nụrụlere kuzibe agụmagụ 
ọdịnala n’ụlọakwụkwọ praịmarị ka ụmụakwụkwọ na-echeta ihe ha mụrụ, nwee ezi mmekọrịta na 
mkparịta ụka n’etiti onwe ha, ma meta nkeọma n’agụmagụ ọdịnala Igbo maka nkwalite ọmụmụ 
na omenala Igbo.  
Mmechi  
 Ụmụakwụkwọ e ji ngwa nkuzi nụrụlere kuziere agụmagụ ọdịnala Igbo ka meta nkeọma 
n’agụmagụ ọdịnala Igbo karịa ụmụakwụkwọ e jighị ngwa nkuzi kuziere. A chọpụtara na-ezi 
mmekọrịta na mmeta nkeọma na-adị n’etiti ụmụakwụkwọ na ibe ha mgbe e ji ngwa nkuzi nụrụlere 
kuziere ha ihe. Ụmụakwụkwọ ka erita erere ma e jiri ngwa nkuzi nụrụlere kuziere ha agụmagụ 
ọdịnala Igbo. Ndị nkuzi kwesiri iji ngwa nkuzi nụrụlere kuzie agụmagụ ọdịnala Igbo ka 
ụmụakwụkwọ meta nkeọma ma nwee ezi mmekọrịta n’ime onwe ha.  
 
Ntunye Aro  
Site n’ihe e nwetara na nchọcha a, ndị nchọcha tụpụtara aro ndị a: 

1. Ka a na-eji ngwa nkuzi nụrụlere kuziere ndị nkuzi a na-azụ na kọleji kedukeshọn na 
mahadum ka ha wee mụta ma jiri mmụta ha nwetara kuziere ụmụakwụkwọ nọ 
n’ụlọakwụkwọ praịmarị ka ha nwee ike imeta nkeọma n’agụmagụ ọdịnala Igbo.  

2. Ka a na-eziga ndị nkuzi ọzụzụ mmụgharị arụmarụ kwa mgbe kwa mgbe ebe a ga-azụ ha 
ezigbo ọzụzụ maka iji ngwa nkuzi nụrụlere kuziere agụmagụ ọdịnala Igbo n’ụlọakwụkwọ 
praịmarị. 

2. Ka ndị ngalaba na-ahụ maka iwe ndị nkuzi n’ọrụ bụ Enugu State Universal Basic Education 
Board (ESUBEB) na-enye asụsụ Igbo nkwado site n’ịhụ na sọọsọ ndị nkuzi azụrụ nkeọma 
n’asụsụ Igbo bụ ndị ga na-akụzi asụsụ Igbo nke ga-eme ụmụakwụkwọ na-emeta nkeọma 
n’agụmagụ ọdịnala Igbo n’ụlọakwụkwọ praịmarị. 

